Avgerð frá Skatta- og avgjaldskærunevndini

Mál nr.: 05-02-22-19 

Lóg: Mótrokningsreglur 

Mótrokning í avlopsskatti

Samandráttur:

Kært varð um, at Toll- og Skattstovan hevði mótroknað fyri skyldugt sjúkrakassagjald í vlopsskattinum fyri 2004. Skatta- og avgjaldskærunevndin staðfesti avgerðina hjá Toll- og Skattstovuni.

Avgerð

Kærarin fekk í februar 2005 fráboðan frá Toll- og Skattstovuni um, at eftirstøða hansara í  sjúkrakassa​gjaldi fyri 2004 var mótroknað í avlopsskatti hansara fyri 2004 við 176 kr. Hesa avgerð hevur kærarin kært til Skatta- og avgjaldskærunevndina.

Í kæruni greiddi kærarin frá, at hann flutti úr Føroyum 3. mai 2004, og metti hann seg tí ikki eiga at rinda sjúkrakassagjald fyri mai mánað. Hann vísti á, at hann hevði rindað sjúkrakassagjald fyri fýra fyrstu mánaðirnar í 2004, og at hann frá 3. mai, tá hann varð uttanlanda, hevði goldið sjúkrakassa har. Hann upplýsti, at hann fekk ein rykkjara frá sjúkrakassanum stutt eftir, at hann flutti. Hann svaraði tá sjúkrakassanum, at tað mátti vera ein feilur, og gjørdi vart við, at um so var, at hann ikki hoyrdi meira frá Sjúkrakassanum, so roknaði hann hetta mál sum loyst. Hann hevur síðani einki frætt aftur og vónaði tí, at mótrokningin bert var ein feilur.

Toll- og Skattstovan vísti á, at sambært teirra upplýsingum var kærarin fluttur úr Føroyum 6. mai 2004. Sjúkrakassagjaldið uppá 200 kr. fyri mai mánað 2004 fall til gjaldingar 1. mai 2004 og varð tann 7. februar 2005 skrásett til innheintingar, tí kravið var ikki goldið. Toll- og Skattstovan upplýsti, at sjúkrakassin hevði sent fráboðan og áminning til skuldaran um at gjalda, og at sambært sjúkrakassanum hevur kærarin skyldu at gjalda sjúkrakassagjald mai mánað út.

Víðari vísti Toll- og Skattstovan á, at talan í hesum føri var um tvungna mótrokning. Treytirnar fyri at fremja tvungna mótrokning eru ikki staðfestar við lóg. Tvungin mótrokning fer fram eftir reglum, sum byggja á rættarsiðvenju. Treytirnar fyri tvungnari mótrokning eru fyri tað fyrsta, at bæði krøvini eru peningakrøv, fyri tað næsta, at krøvini skulu vera gjaldsbúgvin, fyri tað triðja, at kravið hevur rættargildi og fyri tað fjórða, at skuldarin eftir einum kravi er kravánari eftir hinum kravinum, sum mótroknað verður í. Toll- og Skattstovan, Stýrið metti, at í hesum førum vóru treytirnar fyri tvungnari mótrokning loknar, og í slíkum førum skal innkrevjingin mótrokna avlopsskattin við eftirstøður í sjúkrakassagjaldinum. Tað er ásett í § 25, stk. 3, 1. og 2. pkt í lógini om den offentlige sygeforsikring, at rindar ein limur ikki limagjald innan ta í høvuðssamtykt sjúkrakassans ásettu freist, sendir sjúkrakassin Toll- og Skattstovu Føroya kravið til innheintingar. Tá ið kravið verður sent Gjaldstovuni til innheintingar, yvirtekur landskassin fyri eina upphædd, ið svarar til skyldugt gjald, rættin hjá

skuldara til avlopsskatt, negativt mvg og onnur útgjøld úr landskassanum.

Avgerð frá Skatta- og avgjaldskærunevndini:

Sambært § 5, stk. 1 í lógini om den offentlige sygeforsikring skal einhvør, sum er búsitandi í Føroyum og er fyltur 18 ár, vera limur í sjúkrakassanum. Sambært stk. 2 verða nærri reglur um limaskap ásettar í høvuðssamtykt sjúkrakassans.

Í nevndu høvuðssamtykt er ásett, at limagjaldið verður goldið frammanundan. Viðvíkjandi gjaldsskeiðnum er í uppískoytissáttmálanum ásett fyri avvarðandi sjúkrakassa, at hetta er mánaðarliga frammanundan og er 200 kr um mánaðin. Eingin serlig áseting er um periodisering av mánaðarliga gjaldinum, tá limur fer úr sjúkrakassanum, t.d. tí hann flytur uttanlanda. Øðrvísi er, tá limur verður tikin upp sum limur í sjúkrakassanum smb. §§ 3 og 7 í høvuðssamtyktini og § 7 í uppískoytissamtyktini.

Kravið fyri mai 2004 var sostatt fallið til gjaldingar 1. mai 2004, meðan mótrokningin varð framd í februar 2005. Tá ongar ásetingar vóru, sum góvu kæraranum rætt til eftirregulering av falna gjaldinum í samband við útliman, avgjørdi Skatta- og avgjaldskærunevndin at staðfesta avgerðina hjá Toll- og Skattstovuni um mótrokning av avlopsskattinum fyri 2004.

Skatta- og avgjaldskærunevndin viðmerkti, at í § 25, stk. 3 í lógini um sjúkrakassa er ásett, at rindar ein limur ikki limagjald innan ta í høvuðssamtykt sjúkrakassans ásettu freist, sendir sjúkrakassin Toll- og Skattstovu Føroya kravið til innheintingar. Tá ið kravið verður sent Toll- og Skattstovuni til innheintingar, yvirtekur landskassin fyri eina upphædd, ið svarar til skyldugt gjald, rættin hjá skuldara til avlopsskatt, negativt mvg og onnur útgjøld úr landskassanum

Mótrokningsrætturin, sum Toll- og Skattstovan hevur framt í hesum føri, er sostatt beinleiðis lógarásettur – og ikki sambært siðvenju, sum Toll- og Skattstovan sigur.

Viðmerkingar kærarans um, at hann ikki hevði fingið svar frá sjúkrakassanum uppá mótmælisskriv sítt, benda á óhepna viðgerðarmannagond. Men Kærunevndin hevur bert heimild at viðgera  mótrokningaravgerðina hjá Toll- og Skattstovuni, og gjørdi Kærunevndin tí ikki viðmerkingar til hendan partin av kæruni.
